
72. அவை அறிதல் (சபையை அறிந்து பேசுவது)

அவை அறிந்து, ஆராய்ந்து, சொல்லுக-சொல்லின் தொகை அறிந்த துய்மையவர் ! 711 வார்த்தைகளை இணைத்துப் பேசத் தெரிந்த மேலோர், சபையின் தன்மை அறிந்து அதற்கு ஏற்றபடி வார்த்தைகளை ஆராய்ந்து சொல்ல வேண்டும்.

இடை தெரிந்து, நன்கு உணர்ந்து, சொல்லுக-சொல்லின் நடை தெரிந்த நன்மையவர்! 712 சபையின் நடைமுறையையும், பேச வேண்டிய காலத்தையும், சொற்களின் எளிமையையும், திறனையும் உணர்ந்து நல்லவர் பேச வேண்டும்.

அவை அறியார், சொல்லல் மேற்கொள்பவர் சொல்லின் வகை அறியார்; வல்லது உம் இல், 713 சபையின் தகுதியை அறியாமல், ஒன்றைச் சொல்ல முன் வருகின்றவர் பேச்சுத் திறமை இல்லாதவரே தவிர, அவர் பேசிச் சாதிக்கப் போவது ஒன்றும் இல்லை. ஒளியார்முன் ஒள்ளியர் ஆதல் வெளியார்முன் வான் சுதை வண்ணம் கொளல் ! 71.4 அறிவாளிகள் முன்னிலையில், அறிவுத் திறமையோடு பேச வேண்டும். அறிவு இல்லாதவர்களின் மத்தியில், தாமும் அறிவு இல்லாதவரைப் போல், காட்டிக் கொள்ள வேண்டும். -

‘நன்று’ என்றவற்றுள்ளும் நன்றே-முதுவருள் முந்து கிளவாச் செறிவு. 715 அறிவாளிகள் நிறைந்துள்ள சபையில் அவர்களை முந்திக் கொண்டு எதுவும் பேசாமல் அடக்கத்தோடு இருப்பது, நல்லது என்று கூறப்பட்ட எல்லாவற்றையும் விட நல்லது.

